
	НААДАМЧИД

	 

	Миний танил нөхөр Сүрэн хөдөө сумын дунд сургуульд багшилдаг юм. Хөдөө ажлаар явахын далимаар би түүнтэй санамсаргүй учраад тэднийд очлоо. Бид хоёр байшингийн сүүдэрт зассан вандан дээр суугаад хууч хөөрч байв.

	Тэгтэл бидний дэргэдүүр жороо морьтой хоёр хүн галгиулан өнгөрлөө. Нэг нь зулзаган хус шиг гоолиг биетэй, нэлээд царайлаг залуухан хүүхэн байлаа. Нөгөө нь холтсоор сийлсэн зормол мэт барзгар хүрэн царайтай, мончгор улаан хамартай, нүсэр тарган биетэй хижээл эр байв.

	Хоёулаа луу хээтэй улаан торгон дээл өмссөн нь гоёл биш, цам майдарын хувцас шиг санагдана. Бас хулсан өнгөт тарган жороо морьд зүс нийлүүлэн унажээ.

	— Энэ аав, охин хоёр дээл хувцас, морины зүсээ хүртэл сүрхий хуарлуулж дээ, гэж би бодсоноо санаандгүй хэлтэл найз минь:

	— Ха-ха-ха! Аав охин хоёр гэнээ, чи харин!... гэж элгээ хөштөл инээгээд, — Энэ чинь зургаадугаар багийн баян Дондог гуай залуу авгайтайгаа наадамд намьж яваа нь энэ байхгүй юу! гэсэнд би тоймгүй гайхаж:

	— Юу гэнээ?! Эр эм хоёр гэж үү? Хачин юмаа. Ийм гуа залуу хүүхэн энэ хөгшин хар хүнтэй яагаад суучихсан юм бол? гэж асуулаа.

	— Гайхалтай байгаа биз. Энэ инээдтэй ч түүх, гунигтай ч намтар байгаа юм даа гээд түүний ярьсан нь:

	— Би, энэ нутгийн хүн болохоор цөмийг нь мэднэ. Багадаа би энэ Дондог гуайнд нэг очлоо. Өглөө эрт ч юм сан. Дондог гуай тэр үед хориод настай залуухан хар хүү. Би ч бүр хүүхэд байжээ.

	Дондог гуай гэрийн хоймор ширдэг дээр гудас дэвсэж унтсан бололтой дөнгөж босож байлаа.

	Зүүн талд нэг өргөн вандан ор харагдах нь эхийнх нь ор бололтой.

	Нэг бууралтаж яваа үстэй, духныхаа шар үсийг (шар ч гэж дээ хар үсээ ч бас) мэлзэн халзан болтол хойш нь шууж зулгаасан туранхай хөгшин авхай бяслаг шахаж байлаа. Тэгтэл Дондог гуай «чи муу хөгшин гичий намайг зарж арьс махыг минь тастах гэлээ» ч гэх шиг загнаж гарлаа. Хөгшин авгайн уйтгартай хонхор нүдэнд гаслан хүлцэл, айж эмээх байдал зэрэгцэж, орон дээрээ шанаагаа тулан үг дуугүй суув.

	Дондог гуай «хөгшин гичий чи малдаа намайг зарах гэж хар өглөөгүүр хар хэрээ шиг бархирна гэнээ» гэж авгайг нэг хальт цохиж аваад гарч одлоо. Авгайн гал нь буурсан нүднээс нулимс мэлмэрэн гарч, алгуурхан урссаар хацрынх нь хонхорт тогтов. «Ээ чааваас, ингэж зовж амьд явснаас чиг дээ» гэж сүүрс алдан шивнэв.

	Би хөгшин авгайг их өрөвдөж золтой л уйлчихсангүй. Чадалтай сан бол Дондог гуайг багалзуурдмаар л санагдаж билээ.

	Тэгээд гэртээ хариад. «Эгчээ..! Дондог гуай ямар муухай хүн бэ. Ээжийгээ хөгшин гичий гэж загнаж зодоод байх юм» гэж эгчдээ хэлсэнд манайхан нир хийтэл инээж эгч ч бүр элгээ хөштөл инээж сунаж унасанд би их гайхаж бараг л уурлах шахаж билээ. Тэгсэн чинь эх нь биш эхнэр нь юм санжээ.

	Уухай! Дондог гуай чинь тэгвэл наргидаг эр юм даа гэж би улам сонирхон сонслоо.

	«Наргидаг» эр ээ! Дондог гуай их ядуу айлын хүүхэд боловч баяжих их дуртай хүн байжээ. Тэгээд баян Тагар гэгчийн бэлэвсэн авгайтай гэрлэсэн юм байж. Авгай нь өөрөөс нь үе мултарсан эгчмэд юм байжээ. Анх тэднийд хүргэн ороод Дондог гуай эхнэртээ сайн ч юм шиг, айдаг ч юм шиг, үгнээс нь гардаггүй байснаар барахгүй, хүнд ярихдаа «их хайртай» гэдэг байжээ.

	Харин хөгшний нь өнгөрснөөс хойш Дондог гуайн янаг зан бас өнгөрч эхнэрээ аашлан загнах, нүдэж зодох болж билээ. Дондог гуайд эхнэр нь биш эд хөрөнгө нь хэрэгтэй байсан дээрээс тэгж хувирчээ.

	Нэг хүү төрснийг хүнд үрчлүүлжээ. Хөгшин авгайгаас гарсан хүүгээ өөрийн хүүхэд гэхээс их ичдэг байв. Дондог гуай ямагт айл хэсэн завхайраад гэрт орохоо больсноор барахгүй, ор дэвсгэрээ хүртэл тусгайлсан байжээ. Тэр хөөрхий донгио дорой авгайг харж тэтгэх ах дүүгүй, яая гэх вэ? шаналан уйлахаас өөр мэхгүй болжээ. Тэр үеэс авгай улам ч түргэн өтөлж, өнгө зүс алдаад үс нь цав цагаан болжээ. Дондог гуай «буурал эмгэнээ» буг болсон мэт жигших бөгөөд амьтны ярихаар бол «энэ муу хөгшин шулам үхэж арилаасай» гэдэг байсан гэнэ.

	Дондог гуайн хар хэл биелж, хөөрхий тэр авгай Дондог гуайг 37 хүрч, хүүгээ 17 нас хүрэх жил мажийж, Дондог гуайн санааг амрааж билээ.

	Үхсэний хохь, амьдын зол болдог нь төрөлхийн ёс болохоор Дондог гуай ч хөдөөгийн ардуудын ярьдгаар «юмны эзэн сумны занги» болж авчээ. Тэгээд ёстой «жаргал» гэдгийг эрж хайх болж.

	Хүнд өргүүлсэн хүү нь 8 дугаар ангид байхдаа хамт сургуульд явдаг нутгийнхаа нэг охинтой үерхдэг байв. Тэднийх дунд чинээний айл боловч эцэг эх нь ядуу хоосон гэж үглэн улиглах дуртай улс байжээ.

	Нэг жил, тэр охин хичээлдээ ирсэнгүй. Дондог гуайн айлд өргүүлсэн хүү нь түүнийг сургуулиасаа гарчихсанд харамсаж захиа бичсээр байв. Тэр хоёр багаасаа нэг дор эрхлэн өссөн үе насны багачуудын жирийн дотно найз нар байжээ. Тэгээд найз охин сургуулиа орхиод бас захианы хариу ч эс бичихэд тэр хүү их л гайхан бас харамсаж л байжээ.

	Тэр хүү 9-р анги төгсөөд нутагтаа амрахаар ирэхдээ төрүүлсэн эцгийнх нь улаан зам дээр дайралдсанд ороод гарах гэж шийджээ. Ортол их гайхалтай юм үзжээ. Эцэгтэйгээ мэндэлтэл өнөөх үерхдэг охины нь нүүр улаан чавга шиг болоод инээх уйлахын алиныг ч мэдэхгүй дэмий л золгохоор гар сарвайсанд хүүгийн зүрх нь пал хийж, бас ичин улайгаад гар зөрүүлэхчээ аядаж ганц ч үггүй дув дуугүй байцгааж цайнаас нь амсахчаа болоод мордож оджээ. Тэр хүү нутагтаа дахиад огт ирээгүй, Зөвлөлт Холбоот Улсад эмнэлгийн дээд сургуульд явчихсан юм гэнэ билээ. Тэгээд Дондог гуай залуу гэргийгээ эрхлүүлэх гэж яггүй зовдог гэнэ. Тэр хүүхэн Дондог гуайгаар өглөө босгодог гэнэ. Хамаг ажлаа хийлгэдэг гэнэ. Үнээгээ хүртэл ивэлгүүлдэг гэнэ. Хөгшин дух гэж харааж ерөөх, аашлах загнах нь ч бүр жигтэй гэнэ. Байсхийгээд л хүүхэн гүйгээд харьчихдаг гэнэ. Өнгөрсөн жилийн наадмаар тэр хүүхэн унаж явсан жороо морио зарчхаад нэг залуу дагаад аймаг орчихсон юм гэнэ. Эргэж ирээд хүүхэн Дондог гуайн аргадан гуйснаар дахин суусан боловч энэ жил нэг найр дээр тэр залуу нь баянд агсамнаж, Дондог гуайн багалзуурыг шахаж сандаргасан гэнэ билээ. Тэгэхэд нь авгай нь учиргүй инээж нөхрөө уурлахад нь

	— Хөгшин дух минь чи залуу хүний гарын пян даахгүй байж юунд хүн рүү сарвалзсан юм бэ. Хохь чинь, заяа чинь гээд огт тоогоогүй юм гэнэ билээ. Гэвч салаад явчихгүй нь эгдүүтэй хэрэг. Бодвол тэр хүүхэн бас л Дондог гуайн аргаар Дондог гуайн буяныг завших гэж тэсгэлгүй хүлээж «энэ улаан хамартай хөгшин чөтгөр бушуухан далд ороосой» гэж «ерөөл» уншиж явдаг байлгүй дээ.

	Өмчийн үзэл хөрөнгөний дурлал гэдэг тийм ч амархан далд ордоггүй чөтгөр шиг байна. Энэ чөтгөрийг тонилгоход ч үнэндээ багш нар бид чухал үүрэгтэй юм. Зохиолч та нар ч гэсэн дээ...

